
Tasuqilt n uḍris «  Tutlayt n tsednan jar-asent »  

Tameslayt n tlawin gar-asent 

 

Qqiment tlawin d igrawen deg ufrag ttemeslayent, yal yiwet tettmeslay ɣef wid 

yemmuten neɣ ɣef tɣawsiwin-is neɣ ɣef tlawin n lǧiran-is. 

 Tenna-yasent yiwet deg-sent, yellan ɣer tewwurt, i tid yellan yid-s: « Ayah! a 

yessetma, ay-ɣunzaɣ aṭṭan-aya! D netta d Rebbi I yenɣan amerḥum Ɛli-nneɣ, amezwaru-inu, 

yerna cfiɣ yiwet n tikkelt, a timexlaq n Rebbi, yebda-yi-d asmi lliɣ s tadist, uqbel ad d-ilal 

wayyi, dɣa qrib yeffeɣ rruḥ-iw. Seg wass-nni, yal mi ara ad yehlek aṭṭan n tɛebbuḍ urgaz-inu, 

ttaṭṭafeɣ aɛbbuḍ s tmeḥremt. »  

Temmeslay-d yiwet, tenna-yasent: « Annect-a akk a xwalti, d lmektub n Rebbi; melmi 

i aɣ-yura Rebbi ad nemmet, ur qqar la d tawla, la d aṭṭan n tɛebbuḍ, la d aṭṭan n uqerruy i 

yneqqen ». 

Temmeslay-d tmeqqrant-nsent tawessart, yerna d tin i wumi mmuksent tuɣmas, 

aqerruy-is yemlul seg ccib, swalef-is yemmug-asen kra n lḥenni, terra afus-is ɣef yimi-s, 

tenna-yasent, nettat tetthuzzu deg uqerruy-is: « D acu ara kent-inniɣ, a yess-i? Deg lawan-aya 

aneggaru, caḍen waṭṭanen, caḍent texnanasin, ugtent twuɣa; bagsen medden i lɛar; d ta i d 

taggara n zzman ɣef i d-mmeslayen imezwura: yenqes ugeffur, timental aṭas; suref-aɣ a Rebbi 

! suref-aɣ! A Rebbi ur aɣ-seḥḍar i hajuj d majuj ». 


